
TА’LIM TIZIMIDА BIG DATA TIPIDАGI MА’LUMOTLАR VА 
ULАRDАN SOHАDА FOYDАLАNISH IMKONIYATLАRI 

 
 KALIT SO‘ZLAR:   ANNOTATSIYA   

Elektron ta'lim, 
Big Data, 
Ta’lim sohasidagi Big Data, 

Ushbu tadqiqotda ta’limdagi Big Data turlari, ularning 
xususiyatlari va zamonaviy ta’limda Big Datani qo‘llash bo’yicha 
xorijiy tadqiqotchilar tomonidan olib borilgan tadqiqotlar 
muhokama qilinadi. Tadqiqotda, shuningdek, Big Data va uning 
O‘zbekiston ta’lim sohasidagi salohiyati muhokama qilinadi. 

 

Hozirgi vaqtda mavjud sohalardagi ma’lumotlarning raqamlashtirilishi va insonlarning 

kundalik turmushidagi koʼplab jarayonlarning aftomatlashtirilishi natijasida katta 

miqdordagi va turli xildagi maʼlumotlar oqimi vujudga kelmoqda va saqlash qurilmalarida 

katta hajmdagi maʼlumotlar toʼplanmoqda. Bunday maʼlumotlarning tez surʼatlarda oʼsib 

borishi XXI asrning boshlarida ilm-fan sohasida ushbu maʼlumotlarni saqlash va qayta 

ishlashga doir yangi “Big Data” - katta maʼlumotlar atamasining paydo boʼlishiga olib keldi. 

"Big Data" tushunchasi uchun xozirgacha rasmiy taʼrif aniq berilmagan, lekin mavjud 

taʼriflarning aksariyatidan kelib chiqib aytiladigan boʼlsa, Big Data katta miqdordagi 

maʼlumotlar oqimiga ishora qilib anʼanaviy IT (inglizcha: Information technology) va dasturiy 

taʼminot va apparat vositalari tomonidan qisqa vaqt ichida qabul qilinishi, boshqarilishi va 

qayta ishlanishi mumkin boʼlmagan turli xildagi maʼlumotlar toʼplamlarini nazarda tutadi. 

Bugungi kunda dunyo olimlari va IT mutaxasislari tomonidan Big Data dan foydalanish 

boʼyicha inson faoliyatining turli sohalarida tadqiqot ishlari olib borilmoqda. Shunday 

sohalardan biri bu ta’lim sohasi boʼlib, Big Data ning ta’lim sohasida qoʼllanishi boʼyicha 

koʼplab tadqiqotchilar ilmiy izlanishlar olib bormoqda. Shunday xorijlik olimlardan S.А. 

Drigas, P. Leliopouloslar boʼlib, ular Big Data hamda Ochiq maʼlumotlar texnologiyalari 

taʼlimga qanday taʼsir qilishi mumkinligini tahlil qilishadi hamda anʼanaviy qiyinchiliklarni 

chetlab oʼtish va yangi taʼlim usulini ochish uchun yangi vositalar va usullarni taqdim etishadi 

[1].  

Big Data ning ta’lim sohasida qoʼllanishiga doir tadqiqot olib borayotgan yana bir guruh 

olimlar U.V. Gvozdenko, А.А. Ishchenko, А.V. Pilipenkolar oʼz tadqiqot ishlarida taʼlimda 

sohasida Big Data tipidagi quyidagi besh turdagi maʼlumotlardan foydalanishni taʼkidlashadi 

[2]: 

- Shaxsiy maʼlumotlar;  

- Oʼquvchilarning elektron taʼlim tizimlari va bir-biri bilan oʼzaro aloqalari toʼgʼrisidagi 

maʼlumotlar (elektron darsliklar, onlayn kurslar, tizimdan chiqish tezligi, sahifalarni koʼrish 

tezligi, orqaga qaytish, havolalar soni, havolalar masofasi, bitta foydalanuvchi tomonidan 

sahifalarni koʼrish soni va boshqalar); - 

- Oʼquv materiallarining samaradorligi toʼgʼrisidagi maʼlumotlar (talabaning qaysi turi 

tarkibning qaysi qismi bilan oʼzaro aloqada boʼlishi, oʼzaro taʼsir natijalari, taʼlim natijalari va 

boshqalar);  

- Maʼmuriy (tizim boʼyicha) maʼlumotlar (davomat, kasalligi sababli darsga kelmaslik, 

oʼtkazilgan darslar soni va boshqalar);  

- Bashoratli (taxmin qilingan) maʼlumotlar (talabaning maʼlum bir faoliyatda ishtirok 

etish ehtimoli qanday, topshiriqni bajarish ehtimoli qanday va boshqalar). Yuqoridagi 

tadqiqotchilardan tashqari J.R.Palmero, E.C. Magana, J.M. Rios-Ariza, M. Gomez-Garcia [3], 

G.А. Mamedova, L.А. Zeynalova, R.T. Melikova [4] va shu kabi xorijlik olimlar oʼz tadqiqot 

ishlarida Big Data ning taьlimda qoʼllanishi boʼyicha ilmiy izlanishlar olib borishmoqda. 

Oʼzbekistonda taʼlim sohasida Big Data. Oʼzbekistonda taʼlim sohasidagi maʼlumotlar 

oqimida allqachon Big Data xususiyatlari paydo boʼla boshladi. Oʼtgan 2019-2020 oʼquv yili 

soʼngida pandemiya sababli Respublikamiz oliy harbiy bilim yurtlaridan tashqari 119 ta oliy 

taʼlim muassasalarida 424,9 ming dan ziyod bakalavriat bosqichi talabalari 15 mingdan ziyod 

magistratura bosqichi talabalari barchasi masofaviy oʼqitish platformalarida, 6119440 ta 

maktab oʼquvchilarining telegram va shu kabi ijtimoiy tarmoq vositalari orqali taʼlim olish 

natijasida katta hajimdagi turli tipli maʼlumotlar oqimi yuzaga keldi. Bugungi kunda ham 

bakalavriat bosqichi talabalari va magistrantlar anʼanaviy dars jarayoniga qaytgan boʼlsa-da 

hali ham masofaviy taʼlim platformalarida maʼlumotlar almashish davom etmoqda. Bundan 

tashqari 2020-2021-oʼquv yilidan kredit 227 modul tizimiga oʼtgan koʼplab oliy taʼlim 

muassasalari yagona taʼlim platformasi “Hemis” tizimidan foydalanishni boshladi. Buning 

natijasida kelajakda ushbu va shu kabi platformalarda maʼlumotlar hajmi va ularni (real 

vaqtda) tahlil qilish bilan bogʼliq muammolar hosil boʼlishi mumkin. Аlbatta Big Data ta’lim 

sohasi oldiga bir qancha muammolarni qoʼyishi bilan birgalikda sohani yangi rivojlangan 

bosqichga olib chiqaradigan quyidagi imkoniyatlarni ham yaratadi:  

- Oʼquvchilarning ishlash koʼrsatkichlari va xulq-atvorini yanada toʼliqroq oʼrganish 

orqali oʼquvchilarni yaxshiroq tushinish;  

- har qanday anomaliyalar kuzatilsa, oʼz vaqtida aralashish imkoniyatini yaratib, 

oʼquvchilarning taʼlim davomida rivojlanishini kuzatib borish;  

- oʼquvchilarni kamsitmasdan yoki izolyatsiya qilmasdan yoki ularni tengdoshlari 

oldida uyaltirmasdan tuzatuvchi yordam koʼrsatish uchun har bir talaba uchun 

moslashtirilgan tarkib va oʼquv metodikasini ishlab chiqish;  

- talabalarning standartlashtirilgan testlarda qanday ishlashini taxmin qilish (yaʼni 

bashoratli tahlil);  

- oʼquv metodikasi qaysi talabalar uchun eng mos kelishini va moslashtirilgan oʼqitishni 

taʼminlash (yaʼni diagnostik baholash);  

- talabalarning ish faoliyatini yaxshilashga yordam beradigan real vaqt rejimida fikr-

mulohazalar almashish;  

- moslashuvchan sinovlarni oʼtkazish;  

- taʼlimni boshqarish va oʼquv dasturlarini boshqarish kabi tizimlarni birlashtirish;  

- turli xil maʼlumot manbalariga koʼra, masalan, kurs yozuvlari, talabalarning 

davomatlari, darslar roʼyxati, dasturda qatnashish, darajaga erishish, intizom yozuvlari va 

test natijalariga koʼra oʼquvchilarni ishga qabul qilish, maʼmuriy va ilmiy tadqiqotlarni 

boshqarish samaradorligini oshirishi mumkin.  

Xulosa butun dunyoda elektron ta’lim jadal rivojlanib bormoqda, biroq hali ham 

ta’limdagi asosiy muammo talabalarni oʼz vaqtida yuqori sifatli ma’lumot bilan ta’minlash 

boʼlib qolmoqda. Ushbu vazifani oʼquv jarayonining ishtirokchilari - talabalar, oʼqituvchilar, 

ma’muriyat va boshqalar elektron ta’limning axborot muhitiga kiradigan katta ma’lumot 

oqimini tahlil qilmasdan hal qilish mumkin emas. Big Data ta’lim jarayonini shaxsiylashtirish 

va ilmiy natijalarni yaxshilashda juda muhimdir. Real vaqt rejimida talabalar toʼgʼrisidagi eng 

aniq ma’lumotlarni olish yoki uzoq vaqt davomida yigʼilgan keng ma’lumotlar olish 

imkoniyati oʼqituvchilarga pedagogik yondashuvlarda oʼzgarishlarni amalga oshirishda, 

shuningdek oʼquvchilarga toʼgʼri ma’lumotlar manbalarni taqdim etishda yordam beradi. 

